Ef. 5:22-33
Man en vrou – soos Christus en sy bruid.

Kinders – 

Gedurende 2016[footnoteRef:1] het daar in Suid Afrika by die 140 000 paartjies getrou. [1:  STATS SA, Statistical Release P0307, Marriages and Divorces 2016] 

Met drome van ŉ lewe saam gevul met liefde en geluk word met oorgawe beloof dat hulle ŉ permanente verbintenis maak wat deur die dood alleen beëindig sal word. 
Maar in dieselfde jaar wys statistiek dat 4 uit elke 10 huwelike eindig in egskeiding binne die eerste 10 jaar, en daarna natuurlik nog meer.

Dit is nie hoe dit begin het nie...
Met die skepping, nog voor die sondeval het God die huwelik ingestel toe Hy vir Eva as hulp geskep het vir Adam. 
Hulle verhouding was suiwer en volmaak en Adam se hoofskap oor Eva was ŉ uitvloeisel van sy opregte liefde en waardering vir haar, en Eva se onderdanigheid as hulp vir Adam was netso ŉ uitvloeisel van haar opregte eerbied en respek vir hom. 
Daar was geen selfsugtigheid of eiewilligheid wat hulle verhouding beskadig het nie – elkeen het in die huwelik vir die ander geleef in volmaakte vervulling van die doel waarmee hulle geskape is.

Wat het dan skeef geloop?
Die sondeval – Eva wat sonder Adam se leiding haar eie kop volg agter die Satan se verleiding aan, en Adam wat sy roeping as hoof versaak en haar nie begelei op die pad wat die Here voorgeskryf het nie. 
Die gevolge was verskriklik – geestelike dood vanweë ons sondes, onwillig en onbekwaam om te lewe soos God wil hê ons moet. Deel daarvan is die stryd in mense verhoudings, veral huweliksverhoudings. 
Deel van die straf waaronder ons steeds ly, is God se woorde aan Eva in Gen. 3:16, “Na jou man sal jou hunkering wees, maar hy sal oor jou heers.” Eva en haar vroulike nageslag deur die eeue heen sal soos die man die hoof wil wees, maar Adam en sy manlike nageslag sal oor hulle heers. 
Hoor jy die konflik, die ongelukkigheid, die onreg en die lyding wat deur die eeue gevolg het en nog steeds in ons samelewing se huwelike afspeel?
Liefie-liefie in verliefdheid trou sweer aan mekaar – maar gou-gou skaaf die ou lewe die verliefdheid af en die stryd kom op uit die dieptes van die sondige natuur.
 
Maar dit kan en dit moet anders. Wat sê God oor die huwelik wat Hy ingestel het? 
	Jy ken seker die spreekwoord, “as niks werk nie, lees die handleiding”? 
		Kom ons doen dit saam uit << Lees Ef. 5:22-33 >>

Eers moet ons onthou in watter konteks hierdie gedeelte staan. 
Paulus is ŉ apostel van Jesus Christus en daarom is hierdie nie maar net sy opinie nie. Deur die inspirasie van die Heilige Gees is hierdie die Woord van God aan die mens. 
Hy rig die brief aan “almal ... wat aan God behoort en in Christus Jesus glo (1:1)” 
Dit is mense wat uit genade deur die bloed van Christus verlos is en vergewe is van hulle sonde, wat deur Christus deel geword het van God se volk omdat hulle die blye boodskap van Christus geglo het, mense wat die Heilige Gees ontvang het. (1:7-14)
Hy skryf aan mense wat dood was in hulle sonde (2:1), maar wat God in sy ryke barmhartigheid en liefde saam met Christus opgewek het uit hulle sonde dood (2:6). Dit is mense wat nie meer ver van God af is nie, maar aan gelowiges wat lede is van God se huisgesin (2:19).

Die gedeelte wat ons gelees het, kom uit die tweede helfte van die brief (hfst 4-6) waar die Die Heilige Gees vir Paulus gebruik om ons te leer hoe mense wat reeds kinders van God se huisgesin is behoort te lewe.

Hy skryf nie aan ongelowiges nie –
sonder Jesus se verlossing en sonder die Heilige Gees sal dit wat hy hier leer nie sin maak nie, hulle sal dit nie ten volle kan aanvaar nie, hulle sal nie kan doen wat ons hier leer nie.

Selfs gelowiges kan dit nie self regkry nie – 
hierdie deel oor die huwelik, soos die ander ook, kan net waar word wanneer gelowiges hulle laat vervul met die Heilige Gees (5:18). 
Dit is om al meer te leer wat God wil (5:17) en wat dan hulle eie idees en begeertes eenkant sit en al meer doen wat God wil, om onder die invloed van die Heilige Gees te lewe.

Die beteken dat jy nie van ŉ ongelowige, of selfs ŉ gelowige wat die Heilige Gees bedroef en teenstaan, kan verwag om in die huwelik te lewe soos wat God ons hier gaan leer nie.
Daarom waarsku Paulus en gee God die opdrag baie reguit in 1 Kor. 6 dat ons nie met ongelowiges in dieselfde juk moet trek nie. Ons moet ons nie laat inspan, soos saam in die huwelik, met mense wat nie in Christus glo nie en wat Hom nie met ywer soek en navolg nie.
Moenie hierdie raad ignoreer nie, moenie in opstand en in verliefdheid slimmer as God wil wees, dit kan julle later duur te staan kom...
Wees van die begin af versigtig met verhoudings met ŉ man of meisie wat nie glo nie of wat nie soos ŉ gelowige lewe nie. 
En as jy ŉ ongelowige begin lief kry – dan is geloof die eerste hekkie om oor te kom nog voor die huwelik volg. 
Onthou oor wie dit vir jou as gelowige gaan, sit wat jy wil eenkant neer en doen wat God wil – dit is wat pas by God se kinders.

Goed, kom ons kyk nou hoe moet gelowiges, kinders in God se huisgesin wat hulle laat vervul met die Heilige Gees dan saam lewe in die huwelik?

Die kern wat ons moet verstaan is wat Paulus in v. 32 ŉ “groot verborgenheid” (OAV) of ŉ “groot geheimenis”(NAV) noem. 
Hy bedoel daarmee iets wat in die verlede (bv. die Ou Testament) geheim was, of verborge, of onbekend was maar wat nou openbaar of bekend gemaak is.

Hy praat van die verhouding van Christus en sy gemeente – 
gelowiges se verhouding in hulle huwelik moet lyk soos die verhouding van Christus en sy bruid, die gemeente. Ons moet na die verhouding van Christus en die gemeente kyk en dan ons verhoudings in die huwelik netso uitleef. 
En as ons dit doen, dan wil Hy ons huweliksverhouding gebruik sodat ander Jesus se verhouding met sy gemeente kan leer ken.
Gelowiges se huwelik moet die verhouding van Christus en sy gemeente naboots en sigbaar uitbeeld.

Deur die hele gedeelte gaan die telkens oor die vrou se eie man, en die man se eie vrou. Dit is ŉ eksklusiewe verhouding van een man en een vrou soos wat Christus een is en sy bruid, die gemeente ook net een is.
Verder is dit ŉ permanente verhouding – God se Woord is Christus se getrouheid baie duidelik dat Hy ons nooit sal verlaat nie en dat niks ons van Hom kan skei nie. Die Bybel is duidelik dat niks ons van Christus se liefde kan skei nie, netso is dit ondenkbaar dat die gemeente van Christus sou skei want dan is ons verlore. Kan jy ŉ liggaam van die kop skei en dan verwag dat die liggaam sal bly lewe?
	Netso is die huweliksverhouding van man en vrou permanent.

Kom ons kyk meer spesifiek. 
Wat moet ŉ gelowige, geesvervulde man en vrou doen om hulle huwelik te bou op die verhouding van Christus met sy gemeente, en hoe moet hulle daardie verhouding in en deur hulle huwelik sigbaar uitbeeld?

Paulus beskryf die rolle van die geesvervulde gelowige man en vrou in die huwelik. 


Hy begin by die vrou v. 22. (Lees v. 22 tot 24.)
“Wees aan jou eie man onderdanig.”
Erken sy leierskap en wees vir hom ŉ hulp met goeie raad en suggesties wat hom help om ingeligte en goeie, regte besluite te neem. 
Moedig hom aan en help hom taktvol om sy rol as hoof uit te voer soos wat die Here wil.
Wys respek vir hom en agting deur hom te waardeer, en aan te moedig, op te bou, wys dat jy hom waardeer en vertrou en dat jy trots is op hom (al is dit some net klein dingetjies). 
Neem hom in ag met besluit wat jy moet neem, vra sy opinie en luister daarna en oorweeg dit behoorlik.

Moenie dat hierdie opdrag jou ontstel nie.
Die opdrag is nie om jou soos ŉ vloerlap te laat oorheers en te laat misbruik nie.
	Dit is mos nie hoe ŉ gelowige, geesvervulde man sal optree nie?
	Hou die verhouding van die gemeente met Christus ingedagte.
Christus is hoof van die gemeente, en die man is hoof van die vrou – maar die man moet hoof wees met dieselfde liefdevolle opofferende gesindheid waarmee Jesus hoof van die gemeente is.
Is dit ŉ las of ŉ worsteling vir die gemeente om onderdanig te wees aan Christus? 
Sekerlik nie, sy onvoorwaardelike liefde en opoffering vir sy kerk maak onderdanigheid ŉ vreugde.
So moet onderdanigheid ook vir jou ŉ vreugde en voorreg wees in die huwelik sodat jy die gemeente se onderdanigheid aan Christus kan uitbeeld aan die samelewing om jou.

Kan jy dit wees? 
Natuurlik kan jy – maar net as jy in jou sondige natuur saam met Christus gesterf het en deur geloof saam met Hom lewendig gemaak is; net wanneer jy jou deur die Heilige Gees laat vervul en al meer lewe soos wat Hy wil.
	Christus se verlossing maak dit moontlik.

Sukkel jy daarmee?
Fokus dan al meer op Christus, lees van Hom, leer van Hom, praat met Hom, praat oor Hom. Soos wat Hy meer word in jou, so sal jy minder word en so sal onderdanigheid aan Hom makliker word, en ook onderdanigheid aan jou eie man.

***
Maar sonder Christus se verhouding met die gemeente is daar geen verhouding van die gemeente moontlik met Christus nie. 
En netso is die man se regte verhouding met die vrou noodsaaklik om haar verhouding teenoor hom moontlik te maak.

“Manne, julle moet julle eie vroue liefhê.” v. 25 (Lees v. 25-31)
Nie meer ŉ sondige liefde wat eintlik maar op jouself fokus nie. 
Nie meer “heers” nie want daardie straf op die sondeval is ook reeds ten volle deur Jesus betaal. Soos wat die verlosde vrou nie meer hunker om soos haar man die hoof te wees nie, netso moet die verlosde man nie meer wil heers nie. 
Jesus het ons van daardie straf verlos en omdat in geesvervulling is ons verhoudings nou herstel sodat ons uit eerbied vir Christus aan mekaar onderdanig is. (v.21)
As gelowige geesvervulde man moet jou haar liefhê soos Christus sy gemeente liefhet. v. 25 
Jy moet jouself prysgee soos wat Hy het, v. 25
jy moet jou vrou se voordeel en haar groei in Christus as oogmerk hê, v. 26,27
sy moet Jesus se liefde en opoffering deur jou liefde en opoffering leer ken, 
jy moet haar koester en versorg soos wat jy na jou eie liggaam sou omsien, v. 28-29
jy moet jou ouers en jou familie verlaat en vasgroei aan jou vrou en haar belange en voordeel eerste stel. v. 31

Moenie dat die opdrag jou ontstel nie, al laat dit jou broek bewe. 
Jy moet Jesus se liefde, sy genade, sy vergifnis, sy geduld, sy vriendelikheid, sy toewyding, sy selfprysgawe en selfopoffering sigbaar maak in jou huwelik.
Hoe wys jy jou liefde vir jou vrou? 
Komplimenteer jy haar voor ander, bou jy haar selfbeeld met positiewe aanmerkings, dat jy trots is op haar (al is dit die kleinste dingetjie), dat jy haar waardeer in jou lewe en haar opoffering vir jou en die kinders, sien jy om na haar behoeftes, reageer jy waar sy jou nodig het, luister jy aandagtig as sy praat, is jy getrou aan haar?

Kan jy dit doen? 
Natuurlik kan jy – maar net as jy in jou sondige natuur saam met Christus gesterf het en deur geloof saam met Hom lewendig gemaak is; net wanneer jy jou deur die Heilige Gees laat vervul en al meer lewe soos wat Hy wil.
	Christus se verlossing maak dit moontlik.

Sukkel jy daarmee? Soos ek daarmee sukkel?
Fokus dan al meer op Christus, lees van Hom, leer van Hom, praat met Hom, praat oor Hom. Soos wat Hy meer word in jou, so sal Hy al meer sigbaar word deur jou gesindheid en jou woorde en jou dade, en so sal sy liefde vir die gemeente al meer wys in jou liefde vir jou vrou.
Gelowiges se huwelike moet ŉ advertensie wees vir almal om te sien –
 ŉ advertensie van Jesus en sy verhouding met die gemeente, en die gemeente se verhouding met haar Bruidegom.

Maar wat nou as ek ŉ huweliksmaat het wat dit vir my moeilik maak?
ŉ Man wat onderdanigheid moeilik maak omdat hy dalk te laks en te lui is om enige leiding te neem of wat verkeerd lei en aandring op heerskappy? 
ŉ Vrou wat dit moeilik maak om geduldig te wees, of om aan te hou vergewe, of altyd weer en weer en al meer te moet opoffer?

Let wel – dit geld nie vir enige vorm van fisiese of emosionele mishandeling en molestering nie. Daarvoor moet jy die beskerming gebruik wat God jou gee deur die gemeente en ander organisasies, ook deur die regering en landswette wat alles tog ook op God se gesag daargestel is. (Rom. 13)

Maar wanneer daar nie spesifieke mishandeling en misdaad is nie, as my huweliksmaat bloot moeilik is en nie sy of haar rol vervul soos ons hier in Ef 5 leer nie?
Onthou Jesus se verhouding met die gemeente en met elke gelowige. 
Wat het Hy gedoen toe die Joodse Raad en die Romeinse soldate dit moeilik gemaak het om onderdanig te wees. 
Wat het Hy gedoen toe Hy benoud was oor sy oorgawe om so onderdanig te wees dat hulle hom kon vermoor? 
Hy vlug tot sy Vader en kry by Hom bemoediging om sy roeping enduit deur te sien. 
So kry elke gelowige geleentheid om Jesus se lyding aan die samelewing ten toon te stel. (Kol. 1:24)

Moenie moedeloos word nie, moet nie probeer om onderdanig te wees of lief te wees omdat jou huweliksmaat dit maklik maak of selfs verdien nie. 
Jou liefde en jou onderdanigheid is nie ŉ reaksie op jou huweliksaat se gesindheid, woorde of optrede nie. 
Jou liefde en onderdanigheid word aangevuur deur Christus se liefde en sy opoffering vir sy gemeente en daarom ook vir jou. Vind jou vreugde in Hom.
		Gebruik jou moeilike omstandighede om Hom vertoon – Hy sal jou krag gee.
Fokus dan al meer op Christus, lees van Hom, leer van Hom, praat met Hom, praat oor Hom. Rig jou gedagtes op Hom en vind jou vreugde in Hom – in alle omstandighede.

Soos wat Hy meer word in jou, so sal Hy al meer sigbaar word deur jou gesindheid en jou woorde en jou dade.


In v. 33 som Paulus die hele gedeelte weer op met die onderskeie rolle van man en vou in die huwelik. Man, jy moet jou vrou liefhê en vrou, jy moet agting en respek hê vir jou man.
Bestudeer Jesus se verhouding met sy gemeente en fokus dan om so te lewe met jou huweliksmaat. God wil julle verhouding gebruik om vir ander te wys hoe lyk Christus se verhouding met sy gemeente, en die gemeente se verhouding met Hom.

Glo jy? Laat jou met die Gees vervul en gedra jou in die huwelik soos die Gees ons leer. 
Gelowiges wat hulle met die Gees laat vervul se huwelike moet ŉ advertensie wees vir almal om te sien –
ŉ advertensie van Jesus en sy verhouding met die gemeente, en die gemeente se verhouding met haar Bruidegom.

